
Mahashodashi Varnaratnavali Stotram

ಮಹಾಷೋಡಶೀವರ್ಣರತ್ನಾವಲಿಸ್ತೋತ್ರಂ

ಹ್ರೀಂಕಾರಾಂಕಣದೀಪಿಕಾಂ ಶ್ರಿತಜನಾನಂದಪ್ರದಾಂ ಶ್ರೀಮತೀಂ
ಶ್ರೀನಾಥಾದ್ಯಮರಾರ್ಚಿತಂಘ್ರಿಕಮಲಾಂ ಶ್ರೀಸುಂದರೀಂ ಭಾವಯೇ .

ಶ್ರೀಮನ್ಮಂಜುಲರತ್ನಸಾನುವಿಲಸನ್ಮಧ್ಯಸ್ಥಕೂಟಾಗ್ರಗ-

ಶ್ರೀಮನ್ನಾಗರಮಧ್ಯಲಾಸಿಸುಮಹಚ್ಛ್ರೀಚಕ್ರಬಿಂದೌ ಸ್ಥಿತಾಂ .. 1..

ಹ್ರೀಂಕಾರಾಮೃತಸಿಂಧುಕೌಸ್ತುಭಮಣಿಂ ಹ್ರೀಂಕಾರಮಧ್ಯಸ್ಥಿತಾಂ
ಹ್ರೀಂಕಾರೋನ್ನತರತ್ನಸೌಧವಲಭೀಸಂಲಾಸಿಪಾರಾವತೀಂ .

ಹ್ಱೀಂಕಾರಮರಪಾದಪಾಗ್ರವಿಹರತ್ಸಂಹೃಷ್ಟಕೇಕೀಂ ಭಜೇ
ಹ್ರೀಂಕಾರಾಂಬುದಚಂಚಲಾಂ ಹೃದಿ ಗತಾಂ ಹ್ರೀಂಕಾರವರ್ಣಾತ್ಮಿಕಾಂ .. 2..

ಕ್ಲೀಂಕಾರಾಂಬುಜಪತ್ರಭಾಸ್ಕರನಿಭಾಂ ಕ್ಲೀಂಕಾರಚಂದ್ರಪ್ರಭಾಂ
ಕ್ಲೀಂಕಾರಾಗ್ನಿಶಿಖಾಂ ಭಜಾಮಿ ಸತತಂ ಕ್ಲೀಂಕಾರಪೇಟೀಮಣಿಂ .

ಕ್ಲೀಂಕಾರೋಪವನಾನ್ಯಪುಷ್ಟಗೃಹಿಣೀಂ ಕ್ಲೀಂಕಾರವೇದ್ಯಾತ್ಮಿಕಾಂ
ಕ್ಲೀಂಕಾರಾಬ್ಜಹರಪ್ರಿಯಾಂ ಪರತರಾಂ ಕ್ಲೀಂಕಾರವರ್ಣಾತ್ಮಿಕಾಂ .. 3..

ಐಂ ಐಮಿತ್ಯನುಚಿಂತಕಾಚ್ಛಹೃದಯಾಂಭೋಜಾಟವೀಹಂಸಿಕಾಂ
ಈಶಿತ್ವಾದಿವಿಭೂತಿಸಂವೃತಮಹಾರತ್ನಾಸನೇ ಸಂಸ್ಥಿತಾ .

ಐಶ್ವರ್ಯಾಯ ಭವತ್ವಖಂಡವಿಭವಾಯಾಂಬಾ ಸದಾ ಮೇ ಗೃಹೇ
ಚೇಶಾದ್ಯರ್ಚಿತಪಾದಪಂಕಜಯುಗಾ ಚೈಶಾಂಕಮಂಚಸ್ಥಿತಾ .. 4..

ಸೌಂದರ್ಯದ್ರುಮಮಂಜರೀ ಭಗವತೀ ಸೌವರ್ಣವರ್ಣಾವತಾ-
ನ್ಮಾಂ ಸಂಸಾರಮಹಾಭಯಾದ್ ದ್ರುತತರಂ ಸೌವರ್ನಕುಂಭಸ್ತನೀ .

ಸೂರ್ಯಾಬ್ಜಾರಿಕೃಶಾನುದೃಕ್ ಶಶಿಕಲೋತ್ತಂಸಾ ಸದಾನಂದದಾ
ಸೌಭಾಗ್ಯಂ ದಿಶತಾದಥ ಪ್ರಥಿತಮಪ್ಯವ್ಯಾಹತಂ ಭೂರಿ ಮೇ .. 5..

ಓಂಕಾರಾರ್ಥನಿರೂಪಣೈಕಮನಸಾ ಚೋಂಕಾರನಾದಾತ್ಮನಾ
ಶ್ರೀದೇವ್ಯಾ ಮಮ ಚಿತ್ತಭಿತ್ತಿರಧುನಾ ಚಿತ್ರಾಯತೇ ಚೋಜ್ಜ್ವಲಾ .

ಓಜೋಭಿರ್ಜಗದೇತದದ್ಯ ವಿಪುಲಂಯಸ್ಯಾಸ್ತಯಾಬ್ಜಪ್ರಭೈ-
ರೋತಪ್ರೋತಮಭೂತ್ ಕುಸುಂಭಕುರುವಿಂದಾಬ್ಜಪ್ರಭಾಯಾಃ ಸದಾ .. 6..

ಹ್ರೀಂಕಾರಾಗಮಮಸ್ತಕಂ ಹೃದಿ ಕದಾ ಭಾಯಾದ್ ವಪುಸ್ತೇ ಪರಂ
ಹ್ರೀಂಕಾರಾಬ್ಧಿಸುಧಾಮಯಂ ಹೃತಜಪಾಶೋಣಂ ಹಿತಪ್ರಾಪಕಂ .

ಹ್ರೀಂಕಾರಾದ್ರಿಗುಹಾಹರೀಂದ್ರಶಿಶುಕಂ ಹ್ರೀಂಕಾರಕಂದಾಂಕುರಂ
ಹ್ರೀಂಕಾರಾಂಬುಜಸೌರಭಂ ಹೃತಜಗಜ್ಜಾಲಂ ಜಗನ್ನಾಯಿಕೇ .. 7..

ಹ್ರೀಂಕಾರಾಧ್ವರದಕ್ಷಿಣೇ ಜನನಿ ತೇ ಪಾದಾಬ್ಜಯುಗ್ಮೇ ಸದಾ
ಭಕ್ತಿಂ ಮೇ ಜನಯಾಶು ದೇವಿ ಕೃಪಯಾ ಶ್ರೀದೇವಿ ತಾರಾಯಿತೇ .

ಶ್ರೀಮನ್ಮಂಜುಲರತ್ನನಿರ್ಮಿತಮಹಾಮಂಜೀರಭೂಷೋಜ್ಜ್ವಲೇ
ಶ್ರೀಶೃಂಗಾರರಸಾಲಯೇ ಶ್ರಿತಜಗತ್ಸ್ವಾಂತಾಬ್ಜಿನೀಹಂಸಿಕೇ .. 8..

ಕಲ್ಯಾಣ ವಿತನೋತು ಕಾಮಮನಿಶಂ ಕಾಮಾರಿವಾಮಾಂಕಗಾ
ಕಸ್ತೂರೀಘನಸಾರರೂಷಿತಕುಚಾಗ್ರಾಲಂಬಿಮುಕ್ತಾಲತಾ .

ಕಾಮಾಕರ್ಷಣದಿವ್ಯಪಾಶಸುಭಗಾ ಕಾಂತ್ಯಾರ್ಕಕೋಟಿಪ್ರಭಾ
ಕಲ್ಯಾಣೀ ಕಮಲೇಕ್ಷಣಾ ಕಲಿಮಲಪ್ರಧ್ವಂಸಿನೀ ಕಾಮದಾ .. 9..

ಏತಾವನ್ಮಮ ದೇವಿ ತೇ ಪದಯುಗೇ ಭಕ್ತಿರ್ದೃಢಾ ಭೂಯಸೀ
ಸ್ಯಾನ್ನೇತ್ರೇ ಚ ಜಪಾಪ್ರಸೂನರುಚಿರಾಯಾಸ್ತ್ವತ್ತನೋರ್ವೀಕ್ಷಣೇ .

ಆನಂದಾಶ್ರುಪರಿಪ್ಲುತೇ ವಚನಮಪ್ಯಂಬ ಸ್ತವೇ ಗದ್ಗದಂ
ಚೇತಸ್ತ್ವನ್ಮಯಮಂಬ ಪಶ್ಯತು ಜಗತ್ ತ್ವನ್ಮೂರ್ತಿಭಾಸಾರುಣಂ .. 10..

ಈಶಾನಾದಿಪದಾಂಚಿತೇ ಶಿವಮಯೇಮಂಚೇ ಪರೇಶಾಂಕಗಾ-
ಮೀಶಿತ್ವಾದ್ಯಖಿಲಾಷ್ಟಭೂತಿಮನಿಶಂ ದಾತ್ರೀಂ ಸ್ವಭಕ್ತಾಯಮೇ .

ಚಾಪಂ ಚೈಕ್ಷವಮಾಶುಗಂ ಸುಮಮಯಂ ಕ್ರೋಧಾತ್ಮಕಂ ಚಾಂಕುಶಂ
ಪಾಶಂ ರಾಗತನುಂ ಪ್ರಣೌಮಿ ದಧತೀಂ ಶ್ರೀಮನ್ಮಹಾಸುಂದರೀಂ .. 11..

ಲಕ್ಷ್ಮೀಂ ಚಕ್ರನಿವಾಸಿನೀಂ ಲಲಿತಸಂಗೀತಪ್ರಿಯಾಂ ಲಾಕಿನೀಂ
ಲಬ್ಧೈಶ್ಚರ್ಯಸಮುನ್ನತಿಂ ಲಯಕರೀಂ ಲಾಸ್ಯಪ್ರಿಯಾಮಾಶ್ರಯೇ .

ಲಂಕಾನಾಯಕವೈರಿಪೂಜಿತಪದಾಂ ಲಾವಣ್ಯವಾರಾಂನಿಧಿಂ
ಲಕ್ಷ್ಮೀಪೂಜಿತಪಾದಪದ್ಮಯುಗಲಾಂಮೋಕ್ಷಾಖ್ಯಲಕ್ಷ್ಮ್ಯೈ ಸದಾ .. 12..

ಹ್ರೀಂಕಾರಾರ್ಣಸುಧಾಂ ಚ ಹೃದ್ಯಮಮರೈರೀಡ್ಯಂ ಮಹತ್ ತೇ ವಪುಃ
ಪ್ರಾಲೇಯಾಂಶುಕಲಾವಿಲಾಸಿಮಕುಟಂ ಹ್ರೀಂಕಾರನಾದಾತ್ಮಕಂ .

ಯೇ ಧ್ಯಾಯಂತಿ ಹೃದಂಬುಜೇ ಪ್ರತಿದಿನಂ ತೇಷಾಮನಂಗಜ್ವರ-

ಕ್ಲಾಂತಾಃ ಸ್ಯುರ್ವಶಮಾಗತಾಸ್ತ್ವನುಕಲಂ ವಧ್ವಃ ಸುರಾಣಾಂ ಪ್ರಿಯಾಃ .. 13..
ಹಂತಾಸ್ಥಾಂ ಮಿತವೈಭವೇಷು ಹರಿಮುಖ್ಯೇಷ್ವೇವ ಮೂಢಾ ಜನಾ
ಭಕ್ತಿಂ ಪಾಮರದೈವತೇಷು ವಿವಶಾಃ ಕುರ್ವಂತಿಮೋಹಾದಿಹ .

ತ್ಯಕ್ತ್ವಾ ತ್ವಾಂ ಪರದೇವತಾಂ ಹರಿಹರಬ್ರಹ್ಮಾದಿಭಿಃ ಸೇವಿತಾಂ
ಸರ್ವೈಶ್ವರ್ಯಮಹೋದಯಾಂ ಖರಮಿಮೇ ಸಂತ್ಯಜ್ಯ ಧೇನುಂ ಶ್ರಿತಾಃ .. 14..
ಸರ್ವಜ್ಞತ್ವಮವಾಪ್ಯ ಸಂಸದಿ ಸತಾಂ ಶಾಸ್ತ್ರೇಷು ಪಾಂಡಿತ್ಯಮ-

ಪ್ಯಂಬಾಯಾಃ ಪದಪದ್ಮಸಂಸ್ಮೃತಿವಶಾನ್ಮೂಕೋಽಪಿ ವಾಗ್ಮೀ ಭವೇತ್ .

ಯಸ್ಯಾಸ್ತಚ್ಚರಣಾಂಬುಜಂ ಹರಿಹರಬ್ರಹ್ಮಾದಿಭಿರ್ವಂದಿತಂ
ಮೂಢಾಶ್ಚಿಂತಯತಾಶು ವೋಽಪಿ ತರಸಾ ದದ್ಯಾತ್ ಕವಿತ್ವಂ ಶ್ರಿಯಃ .. 15..
ಕಲ್ಯಾಣ್ಯಂಬ ಕದಂಬಕಾನನಗೃಹೇ ಕಲ್ಪದ್ರುಮೈಃ ಕಾಂಕ್ಷಿತಾ-
ದರ್ಥಾದರ್ಥಸಮರ್ಪಣೇಽಧಿಕತರೇ ಕಾರುಣ್ಯಕಲ್ಲೋಲಿಭಿಃ .
ಕರ್ಣಾಂತಾಯತಲೋಚನಾಂಚಲಗತೈರ್ವೀಕ್ಷ್ಯಾದ್ಯ ಮಾಮಾತುರಂ
ರಕ್ಷಾಸು ತ್ರಿಪುರೇ ಪರಾತ್ಪರತರೇ ಶ್ರೀಕಾಮಸಂಜೀವಿನಿ .. 16..

ಹಸ್ತ್ಯುತ್ತುಂಗಪೃಥೂರುಕುಂಭಕುಚಯೋರ್ವಿನ್ಯಸ್ತಹಾರೇಣ ತಾ-
ಮಾರಕ್ತಾಂಶುಕಮಾಲ್ಯಭೂಷಣವರೈರುದ್ದೀಪ್ಯಮಾನಾಮುಮಾಂ .

ಹಾಹಾಹೂಹುಮುಖಸ್ತುತಾಮನುದಿನಂ ಹೈಯಗವೀನಾಂತರಾ-
ಮಂಬಾಮಾದಿಮವಾಕ್ಸ್ತುತಾಮಹಮಲಂ ಧ್ಯಾಯಾಮ್ಯಭೀಷ್ಟಾಪ್ತಯೇ .. 17..

ಲಬ್ಧಜ್ಞಾನಸುಧಾಕರೇಣ ಮನಸಾ ಲಕ್ಷ್ಯೀಕೃತಂ ತೇ ವಪುಃ
ಸದ್ಭಿಃ ಸಂತತಮಂಬುಜಾಕ್ಷಿ ಲಲಿತೇ ಲಗ್ನಂ ಭವತ್ವಾಂತರೇ .

ಲಾವಣ್ಯೋಜ್ಜ್ವಲದಿವ್ಯಗಾತ್ರಿ ವಿಮಲೇ ಲಾಕ್ಷಾರಸಾಲಂಕೃತಂ
ಶ್ರೀಮತ್ಪಾದಪಯೋಜಯುಗ್ಮಮಧುನಾ ಮನ್ಮೂರ್ಧ್ನಿ ನಿಕ್ಷಿಪ್ಯತಾಂ .. 18..

ಹ್ರೀಂಕಾರಾಬ್ಧಿಸುಧೇ ಹ್ರಿಯಾ ವಿರಹಿತೇ ಹ್ರೀಂಕಾರಮಂತ್ರಾರ್ಥದೇ
ಹ್ರೀಂಕಾರಪ್ರಿಯಶಾರಿಕೇ ಮಯಿ ಕೃಪಾಂ ಹ್ರೀಂಕಾರನಾದೋದಯೇ .

ಹ್ರೀಂಕಾರಮಲದರ್ಪಣಪ್ರತಿಕೃತೇ ಹ್ರೀಂಕಾರವೇದ್ಯೇ ಶಿವೇ
ದೀನೇ ಮಯ್ಯಧುನಾ ಕುರುಷ್ವ ದಯಯಾ ಹ್ರೀಂಕಾರದೀಪಪ್ರಭೇ .. 19..

ಸಂಪತ್ಕರ್ಮಣಿ ದೀಕ್ಷಿತಾನಿ ಸಕಲಾಪದ್ಭಂಜನಾನ್ಯಂಬ ತೇ
ಮಾಮೇವಾಕಲಯಂತು ಪಂಕಜದಲಾಕ್ಷೇಮಂಕರಾಣ್ಯಾದರಾತ್ .

ಬ್ರಹ್ಮಾದೀನ್ ಪದಪದ್ಮಲಗ್ನಮಕುಟಾನ್ ಹಿತ್ವಾ ಕಥಂಚಿಚ್ಛಿವೇ
ನೇತ್ರಾಣ್ಯದ್ಯ ಕೃಪಾಸುಧಾರಸಝರೀಸಿಕ್ತಾನಿ ಹೇ ಸುಂದರಿ .. 20..

ಕಲ್ಪಾಂತೇ ಹೃತ್ಸರ್ವಲೋಕಜಠರಸ್ಯಾನಂದನಾಟ್ಯಂ ಮುದಾ
ಕರ್ತುರ್ಯನ್ಮಣಿಕುಂಡಲೀಯುಗಲಿಕಾ ದೀಪಾಯತೇ ಸಂತತಂ .

ಬ್ರಹ್ಮೋಪೇಂದ್ರಮುಖಾಮರೇ ವಿರಮತಿ ಬ್ರಹ್ಮಾಂಡಭಾಂಡೇ ಪರಂ
ಸಾ ಪಾಶಾಂಕುಶಪುಷ್ಪಸಾಯಕಧನುರ್ವಿದ್ಯೋತತಾನ್ಮೇ ಹೃದಿ .. 21..

ಲಕ್ಷ್ಯಂ ಕಿಂಚ ಭವೇನ್ಮಹಾತ್ರಿಪುರಸುಂದರ್ಯಾಗಮಾಂತೈರ್ನುತೇ
ಮಾಂ ಲಕ್ಷ್ಯೀಕುರು ವೀಕ್ಷಣಾಶುಗತತೇಸ್ತ್ವಾಮೇವ ಸರ್ವಾತ್ಮನಾ .

ಧ್ಯಾತ್ವಾ ಚೇತಸಿ ಸಂಸ್ಥಿತಂ ಜಗದಿದಂ ತ್ವದ್ರೂಪಮಾರ್ಯೇ ಸದಾ
ಜ್ಞಾತ್ವಾನನ್ಯಹೃದಾ ವಿಹಾಯ ಭಜನಂ ನಶ್ಯತ್ಸು ದೇವೇಷ್ವಿಹ .. 22..

ಹ್ರೀಂಕಾರಾಮೃತಪಾದಮಂಜುಲಮಣೀವೇದ್ಯಂತರೇ ಭಾಸುರಾಂ
ಶ್ರೀದೇವೀಂ ಶ್ರಿತಸರ್ವಲೋಕಸಕಲಾಭೀಷ್ಟಪ್ರದಾನೋತ್ಸುಕಾಂ .

ಶ್ರೀಶ್ರೀಮತ್ತನುಮುದ್ಯದರ್ಕಕಿರಣಾಂ ಶ್ರೀಶಾಂಭವೀಂ ಶ್ರೀಕರೀ-
ಮಾತ್ಮನ್ಯೈಕ್ಯಮುಪಾಸ್ಮಹೇ ಪರತರಾಂ ನಿರ್ವಾಣಸಂಸಿದ್ಧಯೇ .. 28..

ಇತಿ ಶ್ರೀಮಹಾಷೋಡಶೀವರ್ಣರತ್ನಾವಲಿಸ್ತೋತ್ರಂ ಸಂಪೂರ್ಣಂ .

This is a hymn to devi, with the syllables of the sacred

Shrividya mantra mahAShoDashI encoded into the verses.

Encoded by Sridhar Seshagiri seshagir at engineering.sdsu.edu

Mahashodashi Varnaratnavali Stotram

